
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ҮСТ

	 

	“Золотой волос”

	 

	Эрт урьд цагт болсон нэгэн явдлыг өгүүлье. Тэр үед манай орос хүн энэ нутагт сураггүй байжээ. Башкирчууд ч ойр хавь байсангүй. Мал адуулдаг тэд тэнүүн нуга тал газар нутаглах дуртай билээ. Нязь голын хөндийн ойт хээр, Ураимын хотгорт л тийм тэнүүн нутаг байхаас, манай энд юу байх вэ? Одоо л ой ашгүй шингэрч тэнгэр харагдах болжээ. Тэр үед унаагаар байтугай явган ч гарах аргагүй өтгөн ой байсан юм. Зөвхөн ан гөрөө хийдэг хүн л ойд явдаг байжээ.

	Тэр үед Айлып гэдэг башкир гөрөөчин байжээ. Өөр тийм эрэмгий сайн анчин байсангүй. Баавгайг нэг сумаар харваж намнаад, хандгайг хоёр эврээс нь барьж мөрөн дээгүүрээ даллаж гуядаад алчихдаг хүн байсан ажээ. Чоно, бусад ан гөрөөсний хувьд ярих юмгүй билээ. Айлыпын нүдэнд өртсөн гөрөөс амьд гарч байсан удаагүй юм гэдэг.

	Айлып нэг өдөр гөрөөнд унадаг мориороо тал дундуур давхиж явтал нэг үнэг босоод гүйжээ. Үнэг, тийм гөрөөчин хүнд олз биш, гэсэн ч Айлып «Зугаа хийж ташуураараа цохиж алъя байз» гэж бодож үнэгийг хөөгөөд гүйцсэнгүй. Сумаа онилоод харвах гэтэл тэр үнэг алга болчихжээ. За яах вэ үхэх үйл нь ирээгүй байж амьд гарлаа чи гэж бодож явтал үнэг хожуулын ард оцойж суугаад «Хаанаас чадах вэ!» гэж шоолж байх шиг хэл амаа долоож, тамшаалж байгаа харагдав.

	Айлын нум сумаа аваад харвах гэтэл үнэг бас л харагдахгүй болжээ. Больчихоор нь үнэг гарч ирээд «Хаанаас чадах вэ!» гэж тамшаалжээ.

	Айлыпын хор шар нь буцалж, «Чамайг даа улаан үнэгийг!» гэж занаж байв.

	Тэгсээр явтал нуга хөндий шувтарч, өтгөн ширэнгэ ой эхэлжээ. Гэсэн ч Айлып үнэгийг орхисонгүй, мориноосоо бууж явган хөөгөөд гүйцсэнгүй. Ойрхон харагдавч харваж чадсангүй. Хашир сайн гөрөөчин би үнэг намнаж чадахгүй гэдэг юу гэсэн үг вэ! гэж бодоод орхиж чадахгүй ажээ. Ийнхүү хөөцөлдсөөр яваад Айлып огт мэдэхгүй газар хүрчээ. Үнэг ч үзэгдэхээ больж, Айлып эрж цөхөөд олсонгүй.

	«Хаа ирснээ харъя байз» гэж бодоод хамгийн өндөр хар модыг шилж байж дээр нь гарч харахад холгүй, уулын жижигхэн горхи урсаж байх ажээ. Хоржигнон урсах жижиг голын нэг хэсэгхэн газар нүд гялбаад ер харж болсонгүй. «Энэ юу вэ?» гэж гайхан харж байтал бутны ард цагаан чулуун дээр урьд өмнө дуулаагүй гоо үзэсгэлэн төгс нэг бүсгүй туг сайхан гэзгээ мөрөн дээгүүрээ унжуулж үзүүрийг нь усанд дүрчхээд сууж байлаа. Арван алд алтан гэзэгнээс нь шаргал туяа голын усанд тусаж цацраад харж болохгүй гялбаж байсан нь тэр байжээ.

	Айлып тэр бүсгүйг гөлрөн зогсож байтал бүсгүй толгойгоо өндийж хараад:

	— Сайн байна уу, Айлып! Би чамайг өндөр чилгэр, эрэмгий зоригтой, бяр чадал төгс хамгийн сайхан эр гэж сувилагч эх үнэгнээсээ дуулсан юм. Чи намайг эхнэрээ болгож авахгүй юу? гэж асуужээ.

	— Би ямар сүй төхөөрөх вэ? гэж Айлып асуусанд,

	— Миний аав энэ газар дэлхийн бүх алтны эзэн нь юм. Чамаас би юу горьдох билээ дээ. Аав намайг тийм амар өгчихгүй шүү. Ухаан бодол, эр зориг чинь хүрвэл намайг аваад оргосон нь дээр дээ гэж тэр бүсгүй хэлжээ.

	Айлып энэ үгийг сонсоод баярлаж, модон дээрээс үсэрч буугаад, охины дэргэд ирж:

	— Чиний хүслэн ийм байгаа бол надад хэлэх үг алга. Би чамайг хоёр гар дээрээ өргөөд явна, хэнд ч алдахгүй гэв.

	Энэ үед нөгөө үнэг чулууны дэргэд тамшаалж сууснаа, хоншоороо газар хүргээд хорчгор туранхай эмгэн болж:

	— Ээ, Айлып минь, Айлып минь! Дэмий хоосон үг юунд ярина вэ! Намайг харваж чадахгүй байж, би хүчтэй, эрэмгий зоригтой гэж биеэ магтах юм гэхэд,

	— Чиний хэлдэг зөв өө, анх удаа ийм алдаа гаргасан юм гэж Айлып хэллээ.

	— Тийм л байж! Энэ ч бүр хэцүү дээ. Аварга могойн Алтан үст охин гэгч энэ шүү дээ. Үс гэзэг нь шижир алт. Энэ гэзгээрээ газарт хадагдсан хүн билээ. Үсээ усанд хэчнээн дүрэвч хөнгөрүүлж чадахгүй байгаа юм. Гэзгийг нь өргөөд үз. Тэгвэл чи охиныг авч явж чадах эсэхээ мэднэ ээ гэж эмгэн хэлжээ.

	Хүнээс онцгой бяртай Айлып, охины гэзгийг уснаас гаргаж биеэ хэд дахин ороогоод:

	— За, Алтан үст хонгор бүсгүй минь чи бид хоёр одоо энэ гэзгээр салшгүй холбогдлоо. Чи бид хоёрыг одоо хэн ч хагацуулж чадахгүй гэв. Ингэж хэлээд Айлып, охиныг хоёр гар дээрээ өргөөд явжээ.

	— Хурц ухаант минь, чи ядаж үүнийг аваад яв гэж эмгэн Айлыпын гарт хайч бариулав.

	— Би хайчаар чинь яах юм бэ? Гөрөөчин хүн хутгагүй явах уу даа? гэж хэлээд Айлып хайчийг авсангүй.

	— Ав, ав, чамд хэрэггүй бол надад хэрэг болж мэднэ гэж Алтан үст охиныг хэлээгүй бол Айлып, эмгэний өгсөн хайчийг авахгүй байсан билээ.

	Ингээд Айлып, эхнэр болох Алтан Үст бүсгүйг өргөөд ой дундуур явлаа. Хар модны орой дээрээс газрын баримжааг бага сага мэдэж аваад анхлан овоо түргэн дөхөж байлаа. Хэр баргийн хүнтэй зүйрлэхгүй бяртай ч гэсэн хүн өргөж явах Айлыпт хэцүү ажээ. Айлыпын цуцаж ядарч явааг Алтан Үст охин мэдэж:

	— Би буугаад өөрөө явъя, харин чи миний гэзгийг өргөөд яв. Эрхбиш хөнгөн байх байлгүй. Эндээс холдож авахгүй бол аав намайг үгүйлээд, татаад авчихна шүү гэв.

	— Татаж авна гэдэг чинь юу гэсэн үг вэ? гэж Айлыпыг асуухад, Алтан үст бүсгүй:

	— Миний аав авъя гэж бодсон алтыг газар доор татаад авчихдаг чадалтай юм. Алтан гэзгийг минь авъя даа л гэж бодвол хэн ч түүнд хориг саад хийж дийлэхгүй гэж хэлэв.

	— Авахыг нь харъя л даа! гэж Айлыпыг хэлэхэд бүсгүй инээмсэглэж байжээ.

	Тэр хоёр ингэж ярилцаад ой дундуур явж байлаа.

	— Эндээс бушуухан холдоод авах юм сан. Тэгвэл аавын чадал хүрэхгүй болж мэднэ гэж Алтан үст охин яаруулж явлаа.

	Явж явж Айлып ядарч туйлдаж:

	— Энд сууж жаалхан амаръя, гэв. Ногоон дээр суутал доош татаж эхэлжээ. Алтан үст охин амжиж хайчаа шүүрч аваад алтан гэзгээ тас хяргажээ. Тэгтэл Айлыпын бүслэхээрээ ороосон алтан гэзэг газар дор орж, хүү газарт шигдэж амьд үлдээд, охин ор бараагүй алга болжээ. Айлып нүхнээс гарч «Юу гэгч болох нь энэ вэ? Эхнэр хүүхнийг минь гараас булаагаад авчихдаг чинь хэн бэ? Надад ичгүүртэй хэрэг болно! Яагаад ч ийм байж таарахгүй! Үхсэн ч, амьд ч би тэр бүсгүйг заавал олно! гэж боджээ.

	Тэгээд охины сууж байсан газрыг ухаж эхэлжээ. Нэг өдөр ухаж, хоёр өдөр ухаж олдох янзгүй ажээ. Айлып хэдий бяртай ч гэсэн зүүсэн хутга, өмссөн малгайнаас өөр ямар ч багажгүй, ухаж юу базаах билээ.

	«Газраа тэмдэглэж орхиод гэртээ харьж хүрз ёотуу олж ирье дээ» гэж бодож суулаа.

	Ингэж бодож байтал, Айлыпыг тэнд дагуулж очсон нөгөө үнэг дэргэд нь харагджээ. Үнэг хоншоороо газар хүргэж, туранхай эмгэн болж босож ирээд,

	— Хөөрхий, хурц ухаант минь, хурц ухаант минь! Чи алт олъё гэж бодов уу, юунд газар ухаж суугаа юм бэ! гэж асуужээ.

	— Алт эрсэн юм биш ээ, эхнэр болох хүүхнээ олъё гэж бодож байна гэж Айлып хариулжээ.

	— Чиний эхнэрээ болгох гэсэн охин чинь аль хэдийнээ байсан газраа буцаж очоод нус нулимсаа гоожуулан гэзгээ усанд дүрээд сууж байгаа. Гэзэг нь одоо харин алд урт болсон доо. Одоо чи тэр гэзгийг өргөж даахгүй шүү.

	 — Эгч минь, тэгвэл би одоо яах вэ?

	— Аль хэдийнээ ингэж асуувал таарах байсан. Юмыг эхлээд асууж учрыг нь олоод дараа нь хийж бай. Чи одоо гэртээ харьж, яаж л амь зууж байсан бол тэр янзаараа амьдар. Хэрэв гурван жил болоход эхнэр болох Алтан Үст охиноо марталгүй санаж явж чадвал би очно. Яарч, ганцаараа эрэх юм бол тэр охиныг чи дахиад хэзээ ч олж харахгүй шүү гэж эмгэн хэлжээ.

	Айлып, юмыг хойш тавьж, хүлээж үзээгүй, тэр дор нь шууд хийдэг хүн. Нэгэнт хүлээх ёстой тул яах ч аргагүй ажээ. Гэр лүүгээ гунигтай гэлдэрчээ.

	Гурван жил өнгөрч өгөхгүй удсаныг юу хэлэх вэ. Хавар цаг ирэхэд, түүнд баярлахгүй бушуухан л өнгөрөөсэй гэж Айлып бодох ажээ. Манай Айлып нэг л юм болжээ гэж хүмүүс ажиглажээ. Үнэхээр ч танигдахгүй болжээ. Садан төрлийнх нь хүмүүс:

	— Чи ер нь эрүүл байна уу? гэж асуух болжээ.

	Алып, таван булиа эрийг өрөөсөн гар дээрээ өргөөд:

	— Эрүүл байна уу? гэж асууж байна уу. Эд нарыг тэр уулын цаад руу давуулаад шидчихнэ шүү гэж хэлдэг байжээ.

	Айлып эхнэр болох алтан үст охиноо цагийн үргэлж бодсоор тэр бүсгүй нүдэнд нь харагдах шиг болдог байлаа. Холоос ч гэсэн барааг нь харах сан гэж санагдавч, эмгэний захиж хэлснийг бодоод явж зүрхлэхгүй ажээ.

	Гурав дахь жил гараад явж байтал Айлып нэг охин олж харжээ. Тэр охин нас залуу, бор царайтай, хөх цэгцгий шиг хөгжилтэй ажээ. Айлып, тэр охинд сэтгэл хоёрдож:

	«Үе чацуутан маань аль эрт эхнэр хүүхэдтэй болсон байхад, би эхнэр болох хүнээ дөнгөж хараад алдчихлаа. Хүн мэдээгүй нь яамай. Мэдвэл намайг элэглэж шоолно доо. Энэ бор охинтой суучихдаг юм бил үү? Алтан үсттэй сууж бүтээ ч үү, үгүй ч үү, энэ охинд сүй тавивал л суулаа гэсэн үг. Эх эцэг хоёр нь надад дуртай, эхнэр болгож өгнө байх. Үзтэл охин өөрөө дургүйлхэж уйлахгүй биз» гэж боджээ.

	Айлып ингэж бодсон хэр нь дороо Алтан Үст охиныг дурсаж бодох ажээ. Гэвч урьдын адил санахгүй болж, хайрлаж өрөвдөхөөсөө илүү гартаа оруулаад булаалгасандаа гомдож байх ажээ. Өөрийн санааны зоргоор загнаж болохгүй шүү!

	Сүүлийн жил өнгөрөхөд, Айлып нөгөө үнэгийг олж харжээ. Энэ удаа Айлып үнэгийг намнахаар нум сумаа төхөөрсөнгүй, харин хойноос нь дагаад явжээ. Буцах замаа тэмдэглэж, модонд хэрчлээс гаргаж, чулуун дээр тамга таних тэмдэг тавьж, явсаар өнөө гол дээр ирлээ. Алтан Үст бүсгүй мөн л сууж байв. Гэзэг нь хоёр дахин урт болсон харагдана. Айлып, охины дэргэд ирж, мэхийн ёслоод:

	— Миний хонгор хайрт, Алтан Үст минь сайн байна уу! гэж мэндлэхэд

	— Сайн байна уу, Айлып минь! гэж охин хариу мэндлээд, — Миний гэзгийг урт болж гэж битгий буцан тусаарай. Гэзэг минь их хөнгөрсөн шүү. Бодвол, чи намайг их санаж дурсаж суусан бололтой. Өдөр өнгөрөх тутам л хөнгөрөөд байсан, харин сүүлдээ жаалхан мадаг гарсан шүү. Намайг мартангуйрсан биш биз? Эсвэл чамд хүн хориг саад тавив уу? гэж асуужээ.

	Ингэж асууж байвч илт мэдэж байх шиг инээж суулаа. Айлып эхлээд үнэнээ хэлэхээс ичиж байсан боловч санаа шийдээд, нэг бор охиныг ажиглан шохоорхож, аваад суудаг ч юм уу, гэж бодсон гэж нуулгүй бүгдийг ярьжээ.

	Алтан үст охин үүнийг сонсоод,

	— Нуулгүй бүгдийг үнэнээр нь хэлсэн чинь сайн. Би чамд итгэж байна. Энэ удаа чи бид хоёр, аавыг хүч хүрч татаж чадахааргүй газарт зайлж гарч амжиж юу магад вэ. Хоёулаа бушуухан явъя гэв.

	Айлып, охины алтан гэзгийг уснаас гаргаж биеэ ороож бүслээд сувилагч эх үнэгнээс хайчийг авч ой дундуур гэр өөдөө буцав. Айлып буцах замаа тэмдэглэсэн учир газар амар дөхөж, шөнө болтол ийм тиймгүй явлаа. Харанхуй болоход, Айлып:

	— Мод өөд авирч гаръя. Эцэг чинь чадал хүрч, чи бид хоёрыг модноос буулгаж чадахгүй байж магад гэж хэлэхэд,

	— Энэ үнэн үг шүү! гэж Алтан Үст охин хариулав. Олс дээсээр хүлсэн юм шиг алтан гэзгээр холбоотой тэр хоёр яаж мод өөд зэрэг авирч гарах вэ дээ.

	— Би гэзгээ тайръя. Ийм хүнд юмыг дэмий үүрч дүүрч явахын хэрэг юу вэ. Хөлийн өсгийд хүрч байхаар үлдээвэл болно гэж Алтан Үст охин хэлэв.

	Ийм урт сайхан гэзгийг тайрахаас Айлып харамсах ажээ.

	— Огтлохын хэрэггүй. Илээд баймаар намирсан зөөлхөн үс уртаараа байсан нь дээр! гэв.

	Айлып ороож бүсэлсэн алтан гэзгийг тайллаа. Эхлээд Алтан Үст охин мод өөд авирчээ. Модон дээр гарч үзээгүй бүсгүй хүн авирч чадахгүй их зүдрэв. Айлып түшиж элдвээр оролдож байж нэг салаанд хүргэж өгөөд өөрөө охины гэзгийг барьсаар хойноос нь амархан гарчээ. Модны салаа дамжин авирсаар, шигүү салаалсан газар хүрч хоноглохоор боллоо.

	Энд сууж үүр цайлгая даа гэж Айлып хэлээд, охиныг үүрэглэж унахаас болгоомжлон гэзгээр нь модноос уяж эхлэв. Дангинатал хүлчхээд,

	— Одоо ч унахааргүй боллоо доо! Чи жаалхан унтаж амар. Би харуулд гаръя. Үүр гэгээрмэгц чамайг сэрээнэ гэж сайрхав.

	Төдхөн Алтан Үст охин унтаж хоцорчээ. Айлып ч бас үүрэглэж эхлэв. Нойроо хүрээд болохгүй болохоор нүдээ нухаж, толгойгоо сэгсчивч, толгой нь өөрийн эрхгүй унжаад ирэх ажээ. Тэр модны хажуудах модон дээр шар шувуу бөөвийн суугаад, сэрэмжтэй байгаарай гэх адил, Хөөв! Хөөв! гэж сандчин хашхирч байлаа. Гэвч Айлып эс мэдэн хурхирч, морио унаж гэрийнхээ гадаа ирэхэд Алтан Үст эхнэр нь тосоод гарч ирлээ гэж зүүдлээд унтаж байв. Алтан Үст хүүхэн бүхнээс гойд сайхан, ялдамхан харагдах бөгөөд гэзэг нь амьд алтан могой мурилзах шиг харагдах ажээ.

	Шөнө дундын хэрд модны мөчир тас няс дуугараад шатаж эхлэв. Айлып галд хайрагдан газар унажээ. Газар доороос том галт цагариг туяаран гялалзаж эхлэхэд Алтан Үст охин нь жижигхэн алтан оч гялалзсан үүл мэт болоод, тэр очнууд галт цагаригт очиж нийлж бөхөж харанхуй болохыг Айлып харж амжжээ. Тэр газарт очиж харахад юу ч үзэгдсэнгүй, тас харанхуй байлаа. Газар тэмтрэхэд өвс, мод, чулуу, дайралдах ажээ. Тэмтэрсээр яваад охины гэзэгний үзүүрийг олжээ. Хоёр алд илүү урт гэзэг дайралдахад Айлып баярлаж;

	«Дохио тэмдэг болгож үлдээж дээ. Эцгийнх нь хүч хүрч, алтан гэзгийг нь татаж авч чадахгүй байж мэдэх л юм байна» гэж бодож байжээ.

	Ингэж бодтол нөгөө үнэг хажууханд нь тамшаалж байснаа, хоншоороо газар хүргэж туранхай эмгэн болж босож ирээд:

	— Хөөрхий, хурц ухаант Айлып минь! Чамд алтан гэзэг, эхнэр болох охин хоёрын аль нь хэрэгтэй юм бэ? гэж асуув.

	— Надад хорин алд алтан гэзэгтэй эхнэр болох бүсгүй минь хэрэгтэй гэж Айлып хариу хэлжээ.

	— Чи хожимджээ. Гэзэг нь одоо гучин алд болсон шүү.

	— Энэ ч бага хэрэг. Эхнэр болох хайрт охиноо л олж авах юм сан даа.

	— Шууд л ингэж хэлэхгүй яав. Чамд би сүүлчийнхээ сургамжийг хэлье. Гэртээ хариад дахиж гурван жил хүлээ. Би чамайг авах гэж очихгүй шүү. Очих газраа өөрөө олж ирээрэй. Урьтаж, хождолгүй яг цагтаа очоорой. Шар шувуу өвөөд мэхийж гуйгаарай. Чиний арга ухааныг нэмж өгч юу магад билээ.

	Ингэж хэлчхээд эмгэн ч алга болжээ. Гэгээ оруулаад Айлып гэр өөдөө явж байхдаа: «Ямар шар шувууг хэлэв? Ой модон дотор шар шувуу хаана мундах билээ. Алийг нь мөн байх гэж мэхийж ёслох юм бэ?» гэж боджээ.

	Бодсоор байтал, хажуугийн модон дээр нэг шар шувуу бөөвийтөл суугаад, болгоомжлоорой гэж урьдчилан сэрэмжлэх мэт: Хөөв! хөөв! гэж сандчин хашхирч байсан нь санаанд оржээ.

	"Лав тэр шар шувууг хэлжээ!" гэж Айлып бодоод хоносон газраа эргэж ирж:

	— Шар шувуу өвөө! Арга ухаан зааж аль! Явах замыг минь хэлж өгөөч! гэж хашхиран орой болтол суужээ.

	Хэчнээн хашхиравч хэн ч дуугарсангүй. Айлып их тэвчээр гаргаж нэг өдөр хашхирч хүлээжээ. Бас л хариу дуулдсангүй. Айлып гурав дахь өдөр хашхирч хүлээв.

	Үдэш болсон хойно бас л:

	— Шар шувуу өвөө! гэж хэлтэл модон дээрээс

	— Хөөв! Би энд байна. Хэнд хэрэг болоов? гэж асуужээ.

	Айлып, хэрэг явдлаа урагшгүй болсныг яриад хэрэв бүтэхээр юм бол тус болооч гэж гуйжээ.

	— Хөөв! Хэцүү дээ, хүү минь, хэцүү! гэж шар шувуу хэлэв.

	— Хэцүү гэдэг зовлон биш ээ. Байдаг хүч чадал, тэсвэр хатуужлаа гаргаж эхнэр болох хүүхнээ олох сон гэж Айлып хэлсэнд, шар шувуу.

	— Хөөв! Тэгвэл чамд зам зааж өгье! Сонсож бай гэж хэлээд ийн өгүүлэв.

	— Энэ нутгийн аварга могой их чадалтай. Эндхийн бүх алтны ганц эзэн нь байгаа юм. Авъя гэсэн алтаа хэнээс ч авч чадна. Тэр аварга могой алттай газрыг хүрээлж чаддаг. Мориор гурав хоног давхиад тэр хүрээнээс гарах аргагүй. Гэвч аварга могойн хүч хүрдэггүй нэг газар манай энд бий. Эвийг нь олсон хүн аварга могойноос алт аваад зайлж чадна. Энэ тийм ч хямд биш дээ. Тэр газрыг олж очсон хүн буцаад гарч чаддаггүй юм шүү.

	Шар шувуу ингэж ярихыг Айлып сонсоод:

	— Надад тэр газрыг зааж өгч хайрла гэж Айлып гуйжээ.

	— Зааж өгч чадахгүй. Өдөр би юм харахгүй, шөнө намайг нисээд явахыг чи үзэхгүй гэж шар шувууг хэлэхэд,

	— Тэгвэл би яах вэ? гэж Айлып асуужээ.

	— Олоход найдвартай тэмдэг хэлж өгье дээ. Явж нуур ажигла. Голдоо жижигхэн дов шиг чулуутай нэг нуур бий. Тэр чулуу нэг талдаа нарс модтой, бусад тал нь нүцгэн. Ийм л тэмдэгтэй газар бий дээ. Алтыг аваад тэр чулуунд хүрсэн хүнд нуурын ёроолд орох газар нээгдэнэ. Тэр нуурын ёроолоос аварга могой алтаа буцааж авч чадахгүй гэж шар шувуу хэлжээ.

	Айлып ингэж ярьсныг эргэцүүлэн бодож, Иткуль нуур л байх нь дээ гэж мэдээд баярлаж:

	— Би тэр газрыг мэднэ гэж хашхиран хэлжээ.

	— Гэсэн ч алдаа хийхгүйн тулд очиж үзээрэй гэж шар шувуу хэлэв.

	— За, би очиж үзнэ ээ, гэж Алып хэлэхэд, шар шувуу: — Хөөв! Аварга могойноос зайлж нуурын ёроолд нэг орвол эргэж гарч чадахгүй гэдгийг битгий мартаарай гэж нэмж хэлэв.

	Айлып, Шар шувуу өвөөд талархал илэрхийлээд гэр өөдөө явжээ. Төдхөн, Айлып голдоо элгэн хадтай тэр нуурыг эрж олоод, «Яаж ч гүйгээд өдөртөө энэ нуурт хүрч ирж чадахгүй юм байна. Мориор явах зам гаргах хэрэгтэй юм» гэж боджээ.

	Тэгээд, ойн мод огтлон зам гаргаж эхлэв. Тэр өттөн ой дундуур ганцаар зуу гаруй мод газар зам гаргана гэдэг амар хэрэг үү? Эцэж цуцахаараа Алтан Үст охиныхоо гэзгийг гаргаж энхрийлэн илж таалахад хүч сэлбэх ажээ. Ийнхүү зам гаргаж байтал жил ч мэдэгдэлгүй өнгөрч арай чүү гэж зам засаж амжжээ.

	Айлып яг тогтоосон цагт эхнэр болох хүүхнээ авахаар очжээ. Ирэнгүүтээ охины алтан гэзгийг уснаас гаргаж биеэ ороогоод ой дундуур гүйчихжээ. Гүйсээр явж зам гаргасан газраа иржээ. Тэнд зургаан морь авчирч орхиод явсан юм. Хоёулаа нэг нэг морь унаж бусдыг нь хосолж хөтлөөд морины хар хурдаар давхин одов. Морьдоо цуцахаар сольж унаад л давхиад байжээ. Үнэг өмнө нь газраар наалдан гүйх бөгөөд та нар намайг гүйцэхгүй дээ гэж морьдыг даажигнан хорыг нь малтаж явав. Тэд тэр оройгоо амжиж нуур хүрчээ. Айлып, бүсгүй үнэг хоёроо завинд суулгаад чулууны дэргэд сэлүүрдэн иртэл доош орох газар нээгджээ. Тэр гурвыг нуурын ёроол руу ороход нар ч жаргажээ.

	Юу болсон хэмээн ярьдаг гэж санана! Юу болсон гэж санана та минь!

	Нар жаргамагц аварга могой тэр нуурыг гурван давхар галт хүрээгээр бүсэлсэн юм. Нуурын усан дээгүүр алтан оч тал бүр тийшээ үсчиж байжээ. Гэвч аварга могой охиноо нуурын ёроолоос гаргаж авч чадаагүй юм гэдэг. Нөгөө шар шувуу нуурын гол дахь элгэн хадан дээр сууж:

	— Хөөв! Хөөв! Хөөв! гэж дахин дахин хашхираад Аварга могойд саад учруулсан ажээ.

	Түүний гурвантаа ингэж хашхирахад галт хүрээ царцаж байгаа мэт бүдгэрэх ажээ. Алтан оч дахин нуурын усан дээгүүр үсчиж эхлэхээр шар шувуу бас л хөөв! гэж хашхирна.

	Аварга могой охиноо нуурын ёроолоос авах гэж олон шөнө оролдоод чадсангүй, хүч нь хүрээгүй билээ.

	Тэр цагаас хойш нуурын эрэг хавиас усны долгионд тогтсон атираа дамжаад алт олдог болсон юм. Хуучин голууд ул мөргүй алга болсон боловч тэнд алт элбэг байдаг сан. Хайрс утас шиг нимгэн зурвас дайралдахаас бөөн цул алт ер олддоггүй юм. Энд алт яаж байдаг юм бэ? Аварга могойн охины алтан гэзэгнээс хөдөрсөн юм гэж ярьдаг билээ. Алт элбэг олддог байсан билээ. Миний мэдэхийн, усны долгионоос тогтсон алт элбэгтэй атираа нугачааны төлөө башкирчууд, Каслины заводын эздийн хооронд хэчнээн хэрүүл цуугиан болсон гэж санана.

	Айлып, Алтан Үст хүүхэнтэйгээ хоёул нуурын ёроолд тэр чигээрээ үлдсэн юм. Тэнүүн нуга тал нутагтаа адуун сүрэг, хонь малаа үржүүлж эрх дураараа амь зууж байжээ.

	Алтан Үст охин нь элгэн хадан дээрээ гарч ирдэг гэж хүжүүс ярьдаг сан. Үүр дунайхад чулуун дээр гарч суухад гэзэг нь алтан могой мурилзах адил намирч байдаг ажээ. Мөн ч сайхан даа! Хачин гойд шүү! гэж үзсэн хүн ярьдаг юм.

	Би олж хараагүй. Үзэх хувь хүрээгүй болохоор худлаа хэлж чадахгүй.

	 

	1939 он

	 

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

